
euskara 

Linguanet bigarrengoz egingo da, lan munduan euskara sustatzeko 

Enpresa eta antzekoetan euskara planak egiten ikasteko oinarrizko ezagutza ematen du ikastaroak 

arantxa iraola - DONOSTIA 

Linguanet hasiko da otsailaren 7an, lan mundura zuzendutako euskara planak egiten ikasteko ikastaroa. Eusko Ikaskuntzaren Asmoz fundazioak, Eusko Jaurlaritzaren Hizkuntza Politikarako sailburuordetzak, Emunek, Elhuyarrek eta Artezek elkarlanean antolatu dute ikastaroa, bigarren aldiz. «Iazko ikasturtean antolatu genuen lehen aldiz, eta 53 lagunek egin zuten ikastaroa», azaldu du ikastaroaren koordinatzaileak, Amaia Lasagabasterrek. 

«Lan munduak berebiziko garrantzia du gaur egun», nabarmendu du. Euskararen normalizazio osoa nekez lortuko da alor horretan eragin ezean, eta hain justu testuinguru horretan egin nahi du ekarpena Linguanetek: lan munduan euskara planak abian jartzeko eta bultzatzeko gai diren pertsonak prestatu nahi ditu.Gaur egun, 110 enpresa daude euskara planetan murgilduta, baina oraindik alor horretan lan handia dago egiteko. Erdaraz mintzo da, oro har, lan mundua. Ikastaroan parte hartzeko ez da baldintza berezirik eskatzen. «Euskaraz alfabetatuta egotea, eta lan mundua euskalduntzeko planetan interesa izatea»,azaldu du Amaia Lasagabasterrek. Aurten, besteak beste, sindikatuetan ikastaroaren berri ematen saiatzen dira. Ikasleek euskara plan bat egiten ikasteko oinarriko ezagutzak jasoko dituzte. Ikastaroaren mamia, oro har, iazkoaren oso antzekoa da. Nolanahi ere, iazko ikasleen iradokizunetan oinarrituta, zenbait aldaketa egin dituzte. Nolanahi ere, oro har, iazko ikastaroaren balorazioa oso ona izan zela diote, eta antzeko erara antolatu dute aurten ere Linguanet. 

Hilaren 28a arte 

Hilaren 28an bukatuko da ikastaroan izena emateko epea. Denera 50 orduko ikastaroa da. 35 ordu Internet bidezko ikasgaietan gauzatuko dira, eta gainerakoak aurrez aurreko saioak izango dira. Ikasleek hiru tailer praktiko egingo dituzte denera, ikasgai teorikoen harira. 

Tailer horiek Eibarko (Gipuzkoa) Markeskua jauregian egingo dira. Berriako harpidedunek %10 merkeago egin ahal izango dute ikastaroa. 

